
模  範  生 

甲：誒！你是按怎？哪會面懊面臭，一支喙翹翹翹？ 

乙：（受氣）你莫閣「頭殼插雉雞尾—𩏠生(tinn3-tshinn1;裝蒜)」啊

啦！你到底暗蓋什麼代誌無予我知影？  

甲：你倒底是咧講按怎，我哪會聽甲霧嗄嗄(bū-sà-sà)？  

乙：（坐佇塗跤大聲吼）啊……！我毋管啦我毋管啦！是按怎逐个人攏

疼你無疼我，我哪會遮歹命？（大聲吼）啊……！ 

甲：你哪會「未啉假醉，未講就大心氣」？（共乙牽起來）今嘛比賽

甲一半，你按呢實在誠歹看！倒底是按怎？你毋就解說予阮聽。 

乙：（氣噗噗）講甲你乎，是「扁擔跤，鴨母蹄，戽斗兼暴牙;雞看拍

咯喈，狗看吹狗螺」，是按怎頂個月揀模範生，in1 會選你無選我？  

甲：彼可能是同學「目睭花花，瓠仔當做菜瓜」，才會「揀啊揀，揀著

我這个賣龍眼」。 

乙：管伊是同學揀的，抑是電腦揀的！你的成績根本就「排無十二生

肖」，你這種對手，我根本就「大雞公毋食碎米—看無在眼裡」。 

甲：我知影家己「較梳也是雞母毛，較妝也是赤崁糖」，我哪敢佇你這

个「關公(的)面頭前弄大刀」？ 

乙：知影就好！ in1 遐的人誠實是「目睭皮無漿泔」，當做阮「貓仔

無點」，才會去揀你這種「無毛雞，假大格;無毛查某，刺耙耙」

的人，真正是「胡蠅戴著龍眼殼—蓋頭蓋面」！ 



甲：我想：這層代誌誠實有誤會，問題出佇佗位(合音 tueh)，你就愛

想予詳細，後擺欲選模範生毋才有機會！ 

乙：誤會！你講這層代誌是誤會！無，別人選你的原因是啥貨？你嘛

共我解說解說！ 

甲：阮阿媽有講過，做一个模範生，成績雖然是參考，毋閣人緣、品

行嘛愛好，才會逐家攏呵咾！  

乙：毋閣若欲予人人攏呵咾，應該愛有啥法寶？你嘛講予阮參考。 

甲：阮阿媽講：「相拍雞，頭無髻(kue3)」，出頭就會損角，咱人若是

小可代誌就欲佮人計較冤家，相諍相罵，人緣定著會出問題。 

乙：你真正是「七月半鴨仔，毋知影死活」，這根本就是咧罵我！(開

始受氣閣翹喙)  

甲：阮阿媽閣共阮牽教講：「花食露水，人食喙水」，人緣若欲好，就

愛捷講好話共人呵咾！毋通小可代誌輕無動滴就受氣，三不五時

就一枝喙翹甲半天懸。(乙聽一下緊共受氣翹喙的面腔收起來)！ 

乙：你是講：咱毋通小可代誌就來大細聲，共剾洗別人、冤家相諍當

做咧輸贏，按呢是會弄甲無朋友閣無親情！ 

甲：著著著！咱佮人作伙就愛好心、好性閣好禮，定定講好話共人呵

咾鼓勵。 

乙：歹勢啦歹勢！我後擺毋敢啊啦！ 

甲：而且阮阿媽也定定共阮提醒，伊講：「助人為快樂之本」，咱就愛



像「雞仔囝的阿媽—家婆」，定定共人鬥三工，家己的心情嘛會快

樂閣輕鬆。看著別人圓滿順序，你就會感覺做善事誠實有意義。  

乙：聽你講煞，我才知影你真正是「烏矸仔儲豆油—無地看」！逐家

選你作模範生誠實有眼光！ 

甲：無啦！是你毋甘嫌啦！ 

甲&乙：(拍竹板)誒！心裡有愛來理解，捷講好話來關懷。朋友相招做

好代，社會溫暖閣和諧啊閣--和--諧！ 


